
05 September 2019 | Howe

Vermeende ivoorskelms op heterdaad betrap

Geen borgtog

Leandrea Louw op Walvisbaai – Geheime polisie het twee mans Saterdag op heterdaad

betrap toe hulle glo twee olifanttande van die hand probeer sit het.

Geen borgtog is Maandag aan mnre. Dirk Vermeulen (51) and Edgar Clark (41) toegestaan ná

hulle die tande na bewering aan polisiebeamptes probeer verkwansel het nie.

Die waarde van die olifanttande is nog nie bekend nie.

Die twee is aangekla van die besit van beheerde wildprodukte en die dryf van handel daarin.

Die klagte is ’n oortreding van die wet op beheerde wildprodukte.

Clark en Vermeulen is Saterdag omstreeks 16:00 by die Gracemere-woonstelle in Fairways,

Walvisbaai, in hegtenis geneem. 

Hulle het Maandag vlugtig voor landdros John Sindano in die landdroshof op Walvisbaai

verskyn en bly in aanhouding.

Die staatsaanklaer mnr. Tuihaleni Hilikuete het borgtog, gegewe die erns van die oortreding, teengestaan.

“’n Klag soos dié gaan met ’n boete van N$200 000 of 20 jaar tronkstraf gepaard,” het hy gesê. 

Die beskuldigdes word deur regsverteenwoordigers van die Eugene Thomas-praktyk verteenwoordig. 

Die saak is vir verdere ondersoek tot 19 September uitgestel, ook sodat die beskuldigdes hul aansoek om borgtog kan voorberei. 

leandrea@republikein.com.na

